
Afskeid-neem is nooit aange-
naam nie, “totsiens-sê” is eintlik 
maar sleg. Dis ýnaliteit..., dis 
terminaal..., iets van die dood 
sit daarin, dink maar aan familie 
by die sterfbed van ‘n geliefde. 

Om meer as een rede was dit vir 
ons swaar om van Waverley en sy 
mense afskeid te neem. Boonop 
moes dit 3 keer gedoen word, by 
30e Laan, Cunninghamlaan en 
Vergenoeg.

30e Laan / ou Villieria-Oos

Die Coetzee’s het ‘n besondere 
verbondenheid met ou Villieria-Oos. 
Daar het ek my proefpreek gelewer, 
daar is ek en Rentia getroud en 
daarheen is ons later beroep en 
kon ons mooi en gelukkige jare 
saam met mede-leraars beleef. Ons 
jongste, Ettienne, is daar gebore 
wat ook die eerste pastorie-baba in die gemeente se 
bestaan was. Al ons kinders het ook daar belydenis 
van geloof afgelê. Hoe termineer ‘n mens sulke 
verbondenhede sonder dat dit jou diep in die hart 
raak...?

•	 Jy het die lief en leed van baie gedeel.
• 	Die voorreg gehad om in mense se huise en harte  
	 toegelaat te word.
• Om te help dat gelowiges ontdek wat beteken  
	 gereformeerd wees, wat natuurlik niks anders is  
	 as om te ontdek dat die God van die Bybel die  
	 God van genade is en al jou sondes klaar vergewe  
	 is nie.
• 	 Saam rondom die Woord “sigbare” geestelike  
	 groei  in ‘n mede-gelowige te “sien”.

Ja,...die afskeid was swaar...ons het lief geword vir 
julle!

Cunninghamlaan

‘n Mens kon die unieke ervaring beleef dat twee 
gemeentes saamsmelt,maar steeds hul “eie”  plekke 
van aanbidding (kerkgeboue) behou. 

•	 Dit was ‘n groot uitdaging om hierdie eenwording  
	 te “laat werk...”. 
•	 Heerlik om nuwe verhoudings te bou en ‘n bonus  
	 om die steeds-bestaandes te behou.
• 	Dit was ‘n sonderlinge belewenis om die mense  
	 van Waverley te leer ken, hulle het ons lewens  
	 nog ryker gemaak.
Å Ongelooþik was die belewenis om volwassenes  
	 wat uit wyduiteenlopende kerklike agtergronde  
	 kom, te help om die sinvolheid van die verbonds- 
	 doop te verstaan.
•	 Soms was ek verstom as ek hoor hoe iemand  
	 in sy eie woorde die wonder van God se genadige   
	 uitverkiesing kon verduidelik.

3x Totsiens...

Ds. Nico tydens sy afskeidspreek by Cunninghamlaan 
bedieningspunt.

Daar gaan byna nie ‘n dag verby dat iewers 
verwys word na globale verwarming en die effek 
daarvan op die natuur nie. Groot kommer heers 
oor die vernietigende effek daarvan, en ons 
ervaar dit byvoorbeeld eerstehands wanneer 
ons die verstikkende lug inasem wanneer 
‘n motor of vragmotor met ‘n stukkende 

uitlaatpyp die lug net nog meer besoedel met 
koostofdioksied. Maak dit julle ook kwaad, en 
laat dit julle ook magteloos voel?

Wetenskaplikes het moontlik ‘n oplossing gekry om 
die effek van globale verwarming te verminder. Al ooit 
gehoor van die Spekboom? Ekself het vir die eerste 
keer van hierdie boom gehoor toe dominee Chris 
Donderdagaand 9 April tydens die Paasfeesdiens 
met ons daaroor gepraat het na aanleiding van ‘n 
radiopraatjie op RSG. Die boodskap van sy preek in 
kort was:

“Jesus neem alle sleg uit ons lewens weg en het ons 
sondes alles klaar vergewe. Kom ons sê dankie aan 
Hom dat Hy vir ons sondes gesterf het wanneer ons 
bid.

Gee suurstof in die wêreld af soos die Spekboom. 
Sodoende kan ons as Jesus se kinders, van die 
wêreld ‘n beter plek maak ... Kom ons plant ook 
elkeen ‘n Spekboom in ons tuine sodat ons hieraan 
herinner kan word, en ook globale verwarming kan 
help voorkom.” 

Volgens inligting op die web kan die Spekboom 
(Portulacaria afra) enorme hoeveelhede koolstof 
uit die omgewing opneem. In ‘n eksperiment op ‘n 
plaas in die Uitenhage-omgewing is bepaal dat een 
hektaar Spekbome ón ongelooþike 4,2 ton koolstof 
uit die omgewing kan opneem. Die Spekboom is 
‘n inheemse immergroen boom en ook bekend as 
“olifantkos”. Dit kan tot 2,5 meter hoog word, en 
kom hoofsaaklik in die suid-oos Kaap voor. Alhoewel 
die boom rotsagtige droë areas verkies om in te 
groei, doen dit ook goed in gewone tuinbeddings 
– ook hier in ons eie omgewing is ‘n hele paar te 
vind!
Wil jy deel wees van die oplossing? Dominee Chris 
het ons aangemoedig om elkeen ‘n Spekboom in 
ons tuine te plant. Is joune al geplant?

Erkenning: http://www.urbansprout.co.za/spekboom_soaks_up_co2 

Å Namens Chris Lötter

OoR SPEKBomE EN oNs RoL IN GoD sE 
NATUUR

• 	Hoe heerlik was die belewenis as iemand met  
	 begenadigde insig reageer op die Woord- 
	 verkondiging waarvoor jy baie moeite gedoen  
	 het.
•	  Hoe wonderlik as lidmate vir ‘n bepaalde bediening  
	 (bv, Deernis, Die Kruik, Omgee, Voorbidding, 
	 Getuienis in die erediens) volle verantwoordelik- 
	 heid aanvaar en dit doen...!

Julle het my opgewonde, bly en dankbaar laat voel.

Vergenoeg
Hier het ‘n mens die dankbare erkenning en 
waardering beleef as jy met passie jouself in die 
Woordverkondiging gegee het. Hoe was ek ook hier 
dikwels verras met die “wysheid van die grysheid”. 
Hier het ek nederige mensies leer ken wat op hul tyd  
‘n “merk” in die samelewing gemaak het.
Afskeidneem is nooit aangenaam nie, daar sit 
terminaliteit in. Maar ons sal al die mooi herinneringe 
aan julle bly koester!

Å Nico en Rentia Coetzee

Mamma

Voor geboorte was ek reeds aan jou gebind
Het ons Skepper klaar besluit ek is jou kind. 
Jy wat my elke dag aan Hom opdra
Wanneer jy genade vir my vra
Op jou knieë bring jy my na jou Heer
Lê my dag en nag aan Sy voete neer
Jy wat jou lewe aan ons Skepper wy
Jy is altyd daar vir my
Mamma, jy weet van al my twyfel en seer
Dankie dat jy my van ons Verlosser leer
Beter as jy kan ek nooit vind.
O Mamma, ek is so bly ek is jou kind!

Å Bessie van Eeden

My Pa

Met jou oë op ons Skepper God gevestig
Leer Pa my wat is geloof regtig 
Om al my hoekoms en waaroms na die Here te 
bring
Niks is vir Hom te gering
As ek soms die verkeerde pad wil loop
Neem jy my hand en gee my hoop
Pa, jy vertel my hoe groot God se genade is
Onbeperk is Sy liefde en  vergifnis
Pa, jy wat biddend op jou knieë bly
Dit is jou voorbeeld wat my na Jesus lei
Dankie vir jou my Pa
Wat my elke dag aan die Verlosser opdra.

Riglyne om te volg wanneer ‘n geliefde te sterwe 
kom.

1)	Maak seker dat u die volgende mense in kennis  
	 gestel het:
*	 die huisdokter
*	 die begrafnisondernemer
*	 die predikant (sien Jaarprogram vir kontakno.)
	 (Dit is goed om eers seker te maak dat die  
	 predikant beskikbaar is, voordat julle ‘n datum en  
	 tyd met die ondernemers reël.)
*	 die kerkkantoor 
	 Waverley-Cunninghamlaan	 012 332 1779
	 Waverley-30e Laan 	 012 330 1077
	 Vergenoeg 	 012 332 1763
	 AGS Tehuis 	 012 332 0599
*	 maak assblief seker dat die ondernemer die leraar,  
	 kerkkantoor, orrelis(te) én koster geskakel het.
	 (Let wel dat die kis in die voorportaal mag wag,  
	 omdat die Woord wat ons troos tydens die erediens  
	 sentraal staan.)

2)	Indien u na aþoop van die begrafnis- /  
	 roudiens saam met familie en vriende ‘n  
	 koppie kofýe/tee en ón broodjie wil geniet,  
	 kan u skakel met susters: 
	 Chris Pretorius - Cunninghamlaan
   012 332 1254
		  012 332 1381 
	 Marie Brittz - 30e Laan	 082 922 8133 
 Cindy Craig - Vergenoeg 012 332 0545
  082 465 6878 
	 Mercia Mac Intosh - AGS Tehuis
  012 332 1763/4
*	 die dames sal wil weet vir hoeveel gaste om reg  
	 te maak
* julle het die keuse om verversings (kofýe, tee  
	 en broodjies) in ons dames se hande te laat - ‘n  
	 donasie is vrywillig. Óf julle kan self die eetgoed  
	 gee (selfgemaak of aangekoop) wat ons met  
	 graagte vir julle sal uitpak
*	 let wel dat ons tydens skoolvakansies nie by  
	 Cunninghamlaan-bedieningspunt in die kerksaal  
 onthaal nie, maar wel kofýe/tee en broodjies by  
	 ons kombuisluike aanbied.

Indien u enige verdere navrae het, skakel gerus 

die leraar of kerkkantoor. Ons wil u graag tot hulp 
wees. 

WAT DoEN EK IN TYE VAN DooD?

Saterdag 
6 Junie 2009
Sportgronde van 

Laerskool Villieria

Kinders, jongmense, bejaardes, omgeegroepe, almal, JÚLLE is NG KERK WAVERLEY! 

SIEN JOU DAAR!

VOSSTRAATPROJEK

Die gemeente is die afgelope 
paar jaar aktief by die Vos-
straatprojek in Sunnyside.

Die organiseerders versorg 
daagliks 75 kinders. Hulle verskaf 
ook etes aan 60-70 haweloses 
vier keer per week. 

Gemeentelede wat tot die projek 
wil bydra kan die volgende 
produkte skenk:

•	 Ontbytpap
•	 Melk (poeiermelk of boksie- 
	 melk)
•	 Rys
•	 Soya
•	 Gevriesde groente
•	 Blikieskos
•	 Souse
•	 Soppoeier
•	 Skoonmaakmiddels
•	 Komberse
•	 Kinderskoene
•	 Mansklere
•	 Drafskoene of tekkies

Finansiële bydraes sal ook 
verwelkom word. Strokies van 
aankope sal deurgegee word.

Skakel Lorette Duvenahge by  
082 0640 940 vir meer inlig-
ting.

BEROEP
Die Kerkraad het tydens ‘n buitengewone Kerkraadsvergadering 
wat op Maandagaand 18 Mei 2009 plaasgevind het, besluit om 
Ds. Attie Nel van Rustenburg Bergsig gemeente te beroep. 

Die besluit is voorafgegaan deur ‘n 
indringende keuringsproses deur 
‘n pre-advies taakspan onder 
leiding van Dr. Marlene Groenewald 
waartydens onderhoude met ses 
voorkeurkandidate gevoer is. Die 
suksesvolle aansoeker is by wyse 
van ‘n demokratiese stemproses 
aangewys. Die kerkraadslede wat 
teenwoordig was, kon vir enige 
van die 25 aansoekers stem. 
Leierouderling Johan van der 
Westhuizen en Dr. Gerrit Cloete  
het toegesien dat die keurings-
proses in ooreenstemming met 
die Kerkorde bedryf word.

Ds. Nel is veral bekend vir sy 
prediking en tienerbediening. Hy 
en sy vrou Renate neem tans 
gesamentlik die leiding in ‘n uit-
gebreide musiekbedienings-aksie 
in sy gemeente. 

Die gemeente word versoek om 
voorbidding vir Ds. Nel en sy gesin 
te doen wat in die maand wat 
voorl° ýnaal oor die beroep moet 
besluit.

Å Braam vd Vyver

Om saam met ‘n Christen-vriendin ‘n broodjie 
te breek is ‘n wonderlike voorreg. Die dames 
van 30ste Laan-bedieningspunt het besluit 
om saam ‘n broodjie te breek en te besin oor 
vrouwees en vriendinwees.

Broodjies was daar te kies en te keur, geen 
winkelbrood wat jy by die Griek op hoek gekoop 
het nie, (Soos my 
ma altyd gesê het:  
“spookasem”) Elke 
brood was met 
liefdevolle hande 
geknie, gevorm en 
gebak. Een dame 
het opgemerk dat 
in haar dag des 
lewens sy nog nooit 
so ‘n verskeidenheid 
brood gesien het 
nie. Heerlike paté’s 
en tuisgemaakte 
konfyt het die heer-
likheid afgerond.

Die program vir die 
oggend was in drie 
fases. 

Eerstens: Eet en stuitig wees. Elke tafel het drie vrae 
gehad om te antwoord,bv. Jy het nie geweet jy is as 
staatspresident gekies nie. Jy moet jou staatsrede op 
TV lewer, en onthou mense oor die wye wêreld hou 
jou dop. Jy het ‘n keuse tussen twee uitrustings: ‘n 
“Yellow dot bikini” of ‘n Zoeloe-kryger se uitrusting. 
Moet ek meer sê? Volgende: Berei ‘n gereg voor vir 
‘n hoofman daar doer uit Afrika. Hoofbestanddeel. 
Mopanie-wurms. Deel die resep met jou vriendinne, 
miskien moet hulle dit ook eendag doen. (Dalk ‘n 
teenvoeter vir die hoë vleispryse).

Die opdrag was om stuitig te wees, nie om uit te 
haak nie! Ek was verslae om te sien hoe ons pragtige 
senior dames tot en taal uithaak! Ek noem geen 
name nie!

Volgende op ons program was om te besin oor 
vrouwees en vriendin wees

Vrouwees:

Tradisioneel was die man die enigste broodwinner en 
die hoof van die huis. Die priester.

Die vrou die versorger.

Vandag is pendelhuwelike ‘n algemene verskynsel. 
Ek het bietjie op Google gaan swerf. Gekyk na “LAT” 
Living apart together. Ons is getroud maar hy leef  in 
die buiteland en ek hier met my kinders Nie uit vrye 
keuse nie, maar om oorlewing.  

Die rol wat vroue vandag moet vervul: Dikwels 
die enigste broodwinner, alleenopvoeder van haar 
kinders. Sy moet op haar voete bly maak nie saak as 
sy self uitmekaar wil val as gevolg van omstandighede 
nie. Sy, ‘n Christenvrou,wat nog altyd geglo het haar 
man is die priester en hoof van die huis, nou is die 
rolle omgeruil. Wat nou, hoe nou?

Vriendin wees:

‘n Ware vriendin kan so ‘n groot rol speel. Sy luister, 
bid saam, huil saam, lag saam en deel die angs en 
bekommernisse van haar vriendinne. Vrienskap is ‘n 
kosbare plantjie wat versorging en vertroeteling nodig 
het om te groei tot ‘n skaduboom waar jy kan gaan 
rus en beskerming vind as die lewe jou druk. Niks 

kan ‘n gebedsvriendin 
vervang nie. Troetel 
haar, sy is ‘n gawe 
van God. Dink maar 
aan Maria en haar 
vriendinne, ander 
vroue wat saam met 
haar die pad van  
smart en lyding ge- 
loop het. Vriendinne 
is nie hedendaagse 
skeppinge nie, God 
het hulle nog altyd 
vir mekaar gegee.

Ons bid saam:  Wat 
‘n genadevoorreg!

By elke tafel was ‘n 
gebedsanker wat 

leiding geneem het in ons bidsessie. Ons het saam 
gebid vir: ons kinders, ons gesinne, ons regering, 
Vigs, die ekonomie, ons gemeente, ons leraars.

Ons sien uit na ons volgende byeenoms op 23 Mei 
2009. Jy is baie welkom om ook te kom. Elke byeen-
koms is ‘n verrassing.

Å Bessie van Eeden

BREEK ‘N BROODJIE

‘n Groepie vroue geniet die broodjies

Dikwels wanneer mens met mense praat hoor 
jy hulle kla dat hulle nie weet wat aangaan 
nie, dat inligting nie aan hulle gekommunikeer 
word nie, dat hulle nie op hoogte is van besluite 
wat geneem is nie, ens. ens. Dit kan tot groot 
frustrasie lei, en mense laat voel asof hulle nie 
“deel” is van daardie organisasie, besigheid of 
selfs kerk nie. Ons leef ook teen so ‘n tempo 
dat ons dikwels nie tyd het om self uit te vind 
of vir die nodige inligting te gaan soek nie.

Gelukkig vir ons het ons kerk verskeie kanale in 
plek om inligting aan mense deur te gee, bv. die 
afkondigingsblaadjie Sondae asook “Die Kruik”-
nuusbrief. Ons het ook reeds geruime tyd ‘n 
webbladsy vir die gemeente (www.ngwaverley.
co.za). Die nuutste toevoeging tot hierdie lysie 
kommunikasiemiddels is ons elektroniese poslys. 
Dit bied aan gemeentelede en andere wat graag 
betrokke wil wees by ons gemeente daardie 
geleentheid. Hulle kan elektronies via die Internet 
met ‘n groot groep mense kommunikeer deur die 
uitstuur van slegs een e-pos. 

Jy hoef dus nie almal se e-posse te ken om mense 
met gemeenskaplike belangstellings te bereik nie. 
Dit is ook baie makliker en goedkoper as tradisionele 
maniere van kommunikasie. Dink net aan die bome 
wat gespaar bly omdat ons nie langer inligting op 
papier hoef uit te druk nie en die tyd wat gespaar 
word omdat gedrukte dokumente nie langer per 
hand versprei hoef te word nie.

As jy graag aan ons e-poslys wil behoort, stuur asb. 
‘n versoek aan ngwaverley@gmail.com. Ons sal 
jou met graagte registreer en uitnooi om spontaan 
met ons te kommunikeer oor gemeente-aktiwiteite 
of enige ander aktiwiteite wat strek tot eer en 
verheerliking van die Here se naam. Daar is ook 
nie eers vreeslik baie reëls nie! As jy voel jy het 
daardie dag nie tyd om die e-pos te lees nie, vee 
dit eenvoudig uit met die druk van ‘n knoppie, of 
versoek ons om jou af te haal van die e-poslys. 
Verder – ‘n e-poslys moet ook nie misbruik word 
om persoonlike aanvalle te loods en mense by te 
kom nie. Ons is na alles almal kinders van die Here, 
en wil Sy naam verheerlik deur elke ding wat ons 
doen – ook deur ons e-posse.

‘n Kenmerk van die Web vandag is dat inligting in 
beide rigtings kan plaasvind. Benut dit gerus deur 
‘n e-pos te stuur aan ngwaverley@googlegroups.
com as jy iets op die hart het. Almal wat nie e-
posse het nie hoef nie bang te wees dat hulle iets 
sal mis nie. Ons is seker ons predikante sal almal 
op hoogte hou tydens afkondigings Sondae of selfs 
deur die bestaande kanale. Maak ook vriende met 
iemand wat toegang het tot die Internet, en vra 
hulle om jou te leer hoe om dit te gebruik. Ons sien 
uit daarna om van julle te hoor! Lekker e-pos!

Voorbeeld van ‘n e-pos aan ngwaverley@
googlegroups.com:

Å Ina Smit

WELKOM BY ngwaverley@googlegroups.com!




